
       ONOR. GEORGE VELLA: Sur

MINUTI
Il-Minuti tal-laqgħa Nru. 81 li saret fil-25 ta’ April, 2006, kienu konfermati.

PREŻENTAZZJONI MINN MEMBRI PARLAMENATARI LI ĦADU SEHEM F'LAQGĦAT PARLAMENTARI BARRA MINN MALTA

L-Onor Joseph Falzon, l-Onor Franco Galea u l-Onor George Vella li ħadu sehem fis- Sessjoni Plenarja ta’l-Assemblea Parlamentari Ewro-Mediterranja li nżammet fis-26 u s-27 ta’ Marzu 2006 fi Brussels; 
L-Onor Michael Asciak, l-Onor Jason Azzopardi u l-Onor Evarist Bartolo li  żaru l-Kroazja bejn il-5 u t-8 ta’ April;  
L-Onor Joe Debono Grech u l-Onor Joseph Falzon li ħadu sehem fit-Tieni Parti tas-Sessjoni ta’ l-Assemblea Parlamentari tal-Kunsill ta’ l-Ewropa li nżammet mid-9 sal-12 ta’ April 2006 fi Strasburg; u
L-Onor David Agius u l-Onor Gavin Gulia li ħadu sehem fil-Laqgħa tal-Kumitati għall-Affarijiet Interni tal-Parlamenti Nazzjonali li nżammet fl-10 ta’ April fi Vjenna.

THE CHAIRMAN (L-Onor Jason Azzopardi): L-ewwel item fuq l-aġenda huwa l-preżentazzjoni mid-Deputati l-Onor. Joseph Falzon u l-Onor. George Vella dwar is-sehem tagħhom fis-Sessjoni Plenarja ta’ l-Assemblea Parlamentari Ewro-Mediterranja li nżammet fis-26 ta’ Marzu 2006 fi Brussels.

Nixtieq l-ewwel nagħti l-kelma lill-Onor. George Vella peress li dalwaqt irid jintervjeni fil-Kamra.
President, il-laqgħa tal-Parlament Ewro-Mediterranju li saret fi Brussel kienet follow-up ta’ dik li saret f’Rabat fil-Marokk ftit xhur ilu.  Dan il-parlament jikkonsisti fi tliet kumitati, dak ta’ l-affarijiet soċjali u l-edukazzjoni, dak ta’ l-affarijiet politiċi, sigurta’ u drittijiet tal-bniedem u t-tielet wieħed li għandu x’jaqsam iktar ma’ l-affarijiet finanzjarji u ekonomiċi.  

Jiena qiegħed fuq il-kumitat ta’ l-affarijiet politiċi, sigurta’ u drittijiet tal-bniedem waqt li sħabi qegħdin fuq il-kumitati l-oħra.  Din l-assemblea taħdem billi l-ewwel jiltaqgħu l-kumitati.  Fil-fatt kull wieħed minna kellu draft recommendation li kienet ġiet iċċirkolata ġimgħat qabel, wara saru l-emendi kollha li kellhom isiru biex imbagħad dawn l-emendi ġew eżaminati waħda waħda fil-laqgħat ta’ dawn il-kumitati. Eventwalment tiġi formolata rakkmandazzjoni minn kull kumitat u dawk it-tliet rakkmandazzjonijiet imbagħad jiġu mwaħħlin fid-dikjarazzjoni finali tal-presidenza.  Barra minn hekk kien hemm ukoll rapporti ta’ working groups illi għandhom x’jaqsmu, per eżempju, ma' civil protection f’każ ta’ diżastri ekoloġiċi fil-Mediterran u ieħor kien fuq ix-xogħol li qed tagħmel l-Istituzzjoni Anna Lindt li hemm ġewwa Lixandra fl-Eġittu.   Minn dawn id-dokumenti mbagħad toħroġ id-dikjarazzjoni finali.

Fil-kumitat tagħna, jigifieri dak dwar l-affarijiet politiċi, sigurta’ u drittijiet tal-bniedem, bħalma wieħed kien qed jistenna qamet il-kwestjoni sħuna tal-cartoons dwar il-Profeta Muhammed.  Bħalma nafu din qajmet dik l-għagħa li forsi kienet ġustifikata, għaliex le, pero’ forsi mhux dik l-għagħa kollha u dawk il-protesti kollha li qamu madwar id-dinja Musulmana u anke madwar l-Ewropa.   Irrid ngħid li hija ħasra li tliet kwarti, biex ma ngħidx kważi l-ħin kollu, tal-laqgħa tal-kumitat dwar il-politika, sigurta’ u drittijiet tal-bniedem, ittieħdu prattikament minn dibattiti fuq dan l-aspett.  Dan kien replika ta’ dak li ġara ftit xhur qabel meta konna ltqajna bħala kumitat fi Brussels fejn hemmhekk iddiskutejna din il-problema kollha.   Hemmhekk wieħed ma setax, biex ngħid hekk, ma jċedix għall-pressjoni li kien hemm min-naħa tal-kollegi tagħna li jħaddnu r-reliġjoni Musulmana biex jgħidu dak li kellhom jgħidu.

Fil-kumitat ġew formulati dikjarazzjonijiet li jiena mhux se nidħol fid-dettall tagħhom imma se nħalli kopja tagħhom fuq il-mejda ħalli jkunu aċċessibbli għal min irid jarahom.   Pero', bla dubju ta’ xejn, kien underlined il-fatt li jekk kemm-il darba m’aħniex se nħeġġu li jkun hemm djalogu fil-veru sens tal-kelma fuq kwalunkwe suġġett, kemm dwar dak li ġara bil-cartoons ta’ Muhammed, kemm fuq affarijiet politiċi u kemm fuq il-Lvant Nofsani, allura ma jistax ikun li dan il-Parlament Ewro-Mediterranju jimxi 'l quddiem għax dan huwa l-essenza ta’ kollox.  L-essenza hija li jkun hemm mhux biss it-tolleranza imma l-aċċettazzjoni ta’ dak li jiena semmejt fid-diskors li għamilt u dak li Edward Said jgħidlu "ta’ l-ieħor", jiġifieri li mhux int biss teżisti u li int trid timponi affarijiet fuq ħaddieħor imma int trid taċċetta li ħaddieħor għandu kultura differenti, reliġjon differenti, twemmin differenti u tradizzjonijiet differenti.  Jekk dawn mhux se twaħħalhom flimkien allura mhux se jintlaħaq l-għanijiet tal-Konferenza tal-Parlament Ewro-Mediterranju.  Is-sabiħ ta' din l-assemblea huwa li hemmhekk tista’ titkellem bil-miftuħ u tesprimi affarijiet bħal dawn.  Kien hemm appelli kontra l-isomofobija u kontra affarijiet oħra bħal dawn.  Partijiet mill-mozzjoni tagħna kienet titkellem fuq dak li kien intqal fl-għaxar anniversarju tad-Dikjarazzjoni ta’ Barcelona li hija l-bażi tal-Parlament Ewro-Mediterranju.  Jiġifieri wieħed irid li dak li kien intqal jiġi mħarsa għaliex allaħares dan il-proċess li ħa daqshekk xogħol u enerġija  jiġi mkisser.  

Kien hemm aċċenn importanti ħafna anke fuq il-proċess tal-paċi fil-Middle East.  Bla dubju ta’ xejn dan is-suġġett iqum f’kull laqgħa li jkun hemm.  Minħabba l-elezzjonijiet li kien hemm fil-Palestina din id-darba ma kienx hemm rappreżentanti Palestinjani, insomma kien hemm rappreżentant wieħed mill-antiki, pero’ lanqas kien hemm rappreżentanti ta’ l-Israel.   Aħna sirna nafu li r-rappreżentanti tal-Hamas ipprovaw jiġu l-Belġu imma ma setgħux għax ġew miċħuda visa mill-Gvern Belġjan.  Naturalment din qajmet reazzjoni daqsxejn waħda qawwija għaliex ma tistax tagħlaq barra lil dawn in-nies.  Huwa minnu li minnħabba l-politika tagħhom dawn għandhom qed jiġu labelled bħala li jemmnu fit-terroriżmu imma xorta waħda lil dawn ma tistax ma ġġibhomx hemmhekk biex jitkellmu.  Eventwalment kien hemm xi ħadd minn tal-Hamas li ħadha ta' viċi president peress li huma għandhom il-viċi presidenza ma’ dan il-kumitat u dan spjega ċerti affarijiet.  Il-punt li tqajjem kien li ma jistax gvern jiċħad visa lil dawn il-membri parlamentari għax wara kollox dawn huwa membri parlamentari wkoll u allura għandna nirrispettawhom.  Dan kien li ġara fil-kumitat li kont fih jien.  

Fuq il-kumitati l-oħra ma nafx wisq, pero’ nista’ ngħid biss li fil-kumitat li għandu x’jaqsam ma’ l-affarijiet soċjali saret emfasi kbira fuq il-kwestjoni ta’ l-immigrazzjoni llegali.   Hemmhekk, seħibna l-Membru Parlamentari Ewropew Louis Grech ippreżenta numru ta’ emendi rigward l-immigrazzjoni llegali u jien naħseb li l-biċċa kbira minnhom ġew aċċettati u anke ġew inkorporati fid-deċiżjoni finali.  Dan kien importanti ħafna għaliex jirrifletti dak li anke aħna bħala gvern qegħdin nitkellmu dwaru, jiġifieri, il-bżonn ta’ għajnuna, il-bżonn ta' responsibility sharing, il-bżonn ta’ aktar kooperazzjoni u affarijiet oħra bħal dawn.  

Sur President, kien importanti li f’din il-konferenza jidher li qed jissaħħaħ u jitjieb il-mod kif qed isiru d-diskorsi għax qed jiġu covered numru ta’ suġġetti relatati mal-problemi li qed jiffaċċja dan ir-reġjun.  Jidher ċar, anke minn dak li qalet il-Kummissarju Ferrero-Waldner fid-diskors tagħha, li rridu nħarsu lejn il-problemi li jeżistu mhux bħala clash taċ-ċiviltajiet imma bħala clash ta’ l-“injoranza”, jiġifieri, ta' lack of knowledge of the other.    
Fil-plenarju, għax imbagħad ikun hemm sessjoni plenarja li fiha kulħadd ikun jista' jitkellem, jien għamilt intervent żgħir fejn fakkart illi fil-bidunett l-għan prinċipali kien li jkollok din l-għaqda fejn inti tlaqqa’ popli ta' reliġjonijiet differenti u ta' kwalitajiet differenti li m'hijiex xi biċċa xogħol faċli biex tagħmilha.  Din hija problema li rridu niffaċċjawha. Skond jien, kulħadd kien tal-fehma li dan il-proċess huwa for the ultimate benefit of all involved.  

Anke meta kont ministru, jien għamilt emfasi fuq fit-third basket tal-Barcelona Process għandu jidħol is-soċjali, il-kulturali u l-aspett uman għax jekk inti mhux se jkollok kuntatti bejn il-popli allura dawn mhux se jifhmu lil xulxin.  Il-politiċi jitkellmu minn fuq ras in-nies u dawn mhux dejjem ikunu qegħdin jirriflettu dak li fil-fatt ikun għaddej.  Punt li jien għamilt kien illi bħala parlamentari aħna qegħdin nitkellmu f'ħafna fora, bħalma hu l-Parlament Ewro-Mediterranju, fuq dawn ill-cartoons dwar Muhammed u fuq il-bżonn tad-djalogu, pero' mbagħad  il-mistoqsija kruċjali hija: kull wieħed u waħda minna Membri Parlamentari tal-Parlament Ewro-Mediterranju x’qegħdin nagħmlu f’pajjiżna biex inġibu iktar ftehim u biex il-poplu tagħna jifhem aktar x’inhi din l-istorja kollha?  Dan għaliex ħafna min-nies semgħu x’kien għaddej f’pajjiżi oħra, pero’ ftit li xejn kienu jafu dwar dawn l-affarijiet.  Jien semmejt ħafna affarijiet li aħna nistgħu nagħmlu u hawnhekk se nieħu l-okkażżjoni biex nagħmel din ir-riflessjoni: aħna x'għamilha f'dan il-Kumitat? Per eżempju, agħmilna laqgħat ma’ l-Imam? Agħmilna laqgħat ma’ rappreżentanti ta’ reliġjonijiet oħra ħalli nuru li wara kollox il-politiċi jifhmu u jemmnu f’dak li qegħdin jgħidu fi Brussell?   

Jien semmejt ukoll li jistgħu jsiru numru ta’ attivitajiet, fosthom, li jitwaqqfu trans-Mediterranean friendship committees, li jkun hemm twinnings, li jkun hemm attivitajiet kulturali, skambji kulturali speċjalment bejn iż-żgħażagħ from different countries biex wieħed jibda jifhem aktar lill-ieħor.  

Sur President, ħaġa nteressanti ħafna li rrid insemmi hija li d-delegazzjoni Svediża għamlet paper jisimha Our Relations With The Muslim World In The European Union Immediate Vicinity.  Ħafna nies jaħsbu li l-Isvediżi m’għandhomx x’jaqsmu mal-Musulmani pero' Sweden għandha problema kbira bil-komunitajiet Musulmani li hemm jgħixu hemmhekk.   Jien ġibt kopja u naħseb li għandna naraw jekk aħna nistgħux nipproduċu xi ħaġa fuq l-istess linja.  Ovvjament dawn qegħdin jaraw il-problema mill-punto di vista Nordika u, fl-istess ħin, b'ċertu pride li għandhom l-Anna Lindt Foundation li hija msemmija għall-ex foreign minister tagħhom.  Jien naħseb illi aħna wkoll kapaċi nagħmlu din ir-riflessjoni u jekk hemm bżonn nipproduċu xi ħaġa fuq l-istess linji.   Jien qed nippreżenta lill-Kumitat kopja ta' din il-paper u xi papers li għandhom x’jaqsmu mal-konferenza li attendejt.

Bil-permess tal-Kumitat l-Onor George Vella ippreżenta lill-Kumitat dawn id-dokumenti:-

 
Resolution of the Euro-Mediterranean Parliamentary Assembly Working Group on: Ways for the Assembly to participate in bodies of the “Anna Lindh Euro-Mediterranean Foundation for the Dialogue between Cultures”;
 
 Resolution of the Euro-Mediterranean Parliamentary Assembly Working Group on: “Civil protection and prevention of natural and ecological disasters”;
 
Recommendation tabled on behalf of the Committee on Economic and Financial Affairs, Social Affairs and Education of the Euro-Mediterranean Parliamentary Assembly by Dr Hashim Dabbas, Chairman;
 
Recommendation by the Euro-Mediterranean Parliamentary Assembly on the outcome of the Barcelona Summit and the outlook for the Euro-Mediterranean partnership;
 
Dialogue of Cultures – clash of civilizations or clash of ignorance? by Benita Ferrero-Waldner, European Commissioner for External Relations and European Neighbourhood Policy;
 
Final Declaration of The Presidency of the Second Plenary Sessio, Brussels, 27th March 2006 of the Euro-Mediterranean Parliamentary Assembly;
 
Recommendation by the Euro-Mediterranean Parliamentary Assembly on Improving Quality of Life, Exchanges between Civil Societies and Culture”; u
 
Dokument intitolat Plenary Session 26/27 March 2006 of the Euro-Mediterranean Parliamentary Assembly.
THE CHAIRMAN:  Onor. George Vella grazzi.  Issa nistieden lill-Onor. Joseph Falzon li attenda għall-istess laqgħa ma' l-Onor George Vella.

ONOR. JOSEPH FALZON: Jien irrid nirringrazzjak ta’ din l-istedina sabiex ninformaw lil dan il-Kumitat b’dak kollu li jkun qed isir mid-delegazzjonijiet parlamentari barra mill-pajjiż. 

L-Onor. kollega George Vella diġa' spjega tajjeb ħafna l-eku ta' din il-konferenza, kemm fis-sezzjoni plenarja u kemm fil-kumitati, għax prattikament kienu qed jiġu diskussi l-istess issues. 

Il-karikatura li dehret fil-ġurnali prattikament iddominat il-konferenza mhux biss fil-plenarja imma anke f’dawk li huma kumitati.  Fil-kumitat soċjali, per eżempju, kif qal tajjeb l-Onor Vella kien hemm ċerti emendi mressqa mill-Ewro-Parlamentari Malti Louis Grech li ħafna minnhom għaddew.  Hawnhekk dejjem tqum l-issue dwar kemm wieħed jaċċetta lil min huwa ta’ kultura differenti u ta’ reliġjon differenti.  Din kważi tqum aktar mill-issue dwar l-immigrazzjoni llegali. Jiena naħseb li l-pajjiżi kollha għandhom jagħmlu sforz biex naċċettaw lil xulxin kif aħna ħalli b'hekk nidraw ngħixu ma’ xulxin.  Meta attendejt fil-kumitat tal-finanzi, osservajt li meta qed tqum l-issue fuq id-dipendenza fuq iż-żejt u issues simili b’xi mod jew ieħor qed tiddaħħal din il-kwestjoni dwar nuqqas ta' għarfien u nuqqas ta’ ftehim bejn popli ta' kultura u reliġjon differenti.  

Għalkemm din il-konferenza kienet pjuttost iddominata minn din l-issue tal-cartoons jien naħseb li over all din kienet konferenza tajba u li għandha twassal biex jitjiebu r-rabtiet bejn il-pajjiżi ta' dan ir-reġjun.  Naturalment kulħadd irid joqgħod attent għal dak li jagħmel u għal dak li jgħid ħalli ma jweġġax lil ħaddieħor.  Sur President, jien naħseb li Malta għandha sehem importanti ħafna x'tagħti f’konferenzi bħal dawn.  Grazzi.

THE CHAIRMAN:  Grazzi ħafna, Onor. Falzon.  Peress li għandu impenn ieħor issa se ngħaddi għall-Onor Gavin Gulia li flimkien ma' l-Onor. David Agius se jagħtu rendikont dwar is-sehem tagħhom fil-laqgħa tal-Kumitati għall-Affarijiet Interni tal-Parlamenti Nazzjonali li nżammet fl-10 ta’ April fi Vjenna.  L-Onor. Gulia.

ONOR. GAVIN GULIA: Mr Chairman, din il-Laqgħa tal-Kumitati għall-Affarijiet Interni tal-Parlamenti Nazzjonali ġiet f’mument opportun għaliex ġiet ftit ġranet wara r-riżoluzzjoni li kienet għaddiet fil-Parlament Ewropew dwar il-ħtieġa li jkun hemm għajnuna tanġibbli għal Malta sabiex tilqa’ għall-impatt ta’ l-immigrazzjoni rregolari f’pajjiżna.  In vista tal-fatt li l-Gvern u l-Oppożizzjoni għandhom punti importanti ta’ konverġenza fuq l-immigrazzjoni rregolari f’dak li għandu x’jaqsam mal-politika tad-detenzjoni u b’mod partikolari fuq il-ħtieġa illi l-istrutturi ta’ l-Unjoni Ewropea għandhom jagħtu assistenza tanġibbli lil Malta, allura din kienet opportunita’ eċċellenti sabiex nagħmlu preżentazzjoni qawwija sabiex inkomplu nżidu l-pressjoni fuq l-Unjoni Ewropea.  Fil-fatt konna ddeċidejna li minflok nagħmlu joint presentation nagħmlu żewġ interventi sabiex nieħdu l-opportunita’ li nintervjenu darbtejn f’dan il-kumitat biex b'hekk il-pressjoni nagħmluha b’mod aktar effettiv.  

Din il-laqgħa kienet maqsuma f’żewġ temi, waħda dwar l-immigrazzjoni rregolari u l-oħra dwar it-terroriżmu internazzjonali. Aħna ddeċidejna li nagħmlu impatt importanti fuq l-ewwel tema u dan għaliex l-immigrazzjoni rregolari tolqot lil pajjiżna fil-laħam il-ħaj u anke għaliex irrealiżżajna li fil-Parlament Ewropew u fl-istrutturi ta’ l-Unjoni Ewropea hemm rikonoxximent dwar il-problemi li Malta qiegħda tiffaċċja.  Dan huwa żvilupp importanti għaliex mhux qegħdin nitkellmu dwar il-problemi ta’ Malta f’pajjiżna biss, imma qegħdin jitkellmu dwar il-ħtieġa li Malta tiġi assistita anke fl-istrutturi ta’ l-Unjoni Ewropea.  

Fl-intervent tiegħi fuq it-tema ta’ l-impatt ta’ l-immigrazzjoni rregolari jien enfasizzajt l-importanza tal-fatt li f’Malta hemm konverġenza politika dwar il-mod kif jitmexxew l-affarijiet li jolqtu l-immigrazzjoni rregolari. Jien enfasizzajt ukoll li hemm konverġenza politika dwar il-ħtieġa li l-Unjoni Ewropea tagħtina assistenza.  Jien spjegajt li l-assistenza trid tingħata fuq żewġ binarji, jiġifieri l-assistenza finanzjarja u l-assistenza f’dak li għandu x’jaqsam ma’ responsibility sharing li jien inħobb nuża minflok il-kelma burden sharing.  

Fl-intervent tiegħi, filwaqt li jien għedt li huwa importanti li jkollna l-assistenza finanzjarja għaliex l-ispiża ta’ l-immigrazzjoni rregolari hija waħda sostanzjali, semmejt illi l-iktar li għandha bżonn Malta hu li l-Unjoni Ewropea tadotta politika ċara ta’ responsibility sharing fil-qasam ta’ politika iktar wiesa’ ta’ immigrazzjoni u integrazzjoni fl-Unjoni Ewropea għax wara kollox din m’hijiex problema ta' Malta biss imma hija problema ta’ l-Unjoni Ewropea.  Jien ikkritikajt b’mod qawwi li l-Unjoni Ewropea m’għandhiex politika ċara ta’ immigrazzjoni u ta’ integrazzjoni u li allura jeħtieġ li jkun hemm regolamenti ċari biex il-pajjiżi kollha ta’ l-Unjoni Ewropea jerfgħu dan il-piż b’mod ugwali u mhux jiġu penalizzati pajjiżi żgħar li qegħdin fil-periferija ta’ l-Unjoni Ewropea.  

Jien enfasizzajt ukoll l-importanza ta' l-assistenza finanzjarja għax hemm spejjeż sostanzjali meta wieħed jikkonsidra l-amministrazzjoni taċ-ċentri ta’ detenzjoni, ċentri ta’ reception, l-open centres kif ukoll l-ispiża qawwija ta’ ripatrijazzjonijiet.  Dan għaliex meta applikazzjoni sabiex jingħata l-istatus ta’ refuġjat jew l-istatus umanitarju ma tiġix milqugħa jrid ikun hemm ir-ripatrijazzjoni fejn din tkun possibbli.  L-ispiża ta’ ripatrijazzjoni hi waħda qawwija u għalkemm kien hemm ħafna retorika dwar għajnuna tanġibbli mill-Unjoni Ewropea fil-fatt ftit li xejn kien hemm għajnuna finanzjarja u allura ħafna mill-ispiża kellu jerfagħha l-istat Malti.  Jien enfasizzajt il-bżonn illi mill-kliem ngħaddu għall-fatti billi l-Unjoni Ewropea tagħti l-għajnuna b’mod immedjat u b’mod viżibbli.  

Naturalment iċ-ċentru ta’ l-intervent tiegħi kien iffokat fuq il-bżonn li jkun hemm ir-responsibility sharing, li għandu jkun hemm politika ċara ta’ immigrazzjoni u integrazzjoni fl-Unjoni Ewropea u għedt ukoll kif dan għandu jkun.  Aħna qegħdin nenfasizzaw il-bżonn illi r-Regolamenti ta’ Dublin II jiġu emendati sabiex mhux bilfors Malta tkun obbligata u kostretta li hi tiddetermina l-applikazzjonijiet ta’ dawk l-immigranti li jaslu f’pajjiżna b'mod irregolari.  
Sar xi diskors illi Malta allura ssir qisu transit country li m’hijiex terminoloġija ideali għax inkella aħna qisu niġu nservu bħala buffer billi l-immigranti jiġu hawnhekk u mbagħad nibagħtuhom fl-Unjoni Ewropea.  Dak mhux l-iskop.  Malta trid li tagħmel il-parti tagħha wkoll, jiġifieri, hija trid li żżomm l-immigranti rregolari li jkun jistħoqqilhom l-istatus ta' refuġjat jew l-istatus umanitarju pero’ mhux li nitgħabbew bihom aħna biss imma li l-Unjoni Ewropea tagħti l-kontribut tagħha anke f’dak li għandu x’jaqsam ma' immigranti li ma jaslux direttament fuq il-kontinent imma li l-ewwel jaslu f’pajjiżna.

Jien ma rridx inkun xettiku pero’ wara l-intervent tiegħi r-rappreżentant tal-Kummissjoni ta’ l-Unjoni Ewropea semma li fl-imgħoddi kien hemm pressjoni sabiex isiru emendi għar-Regolamenti ta' Dublin II imma r-reazzjoni ta’ l-istati membri kienet – u hawn se nuża l-kelma preċiża – no way.  Pero’ dan żied jgħid li issa dak ilu ftit snin li sar u peress li llum qed naraw viżibilment kif pajjiżi żgħar fil-periferija ta' l-Unjoni, bħal Malta, qegħdin jiġu penalizzati allura issa forsi wasal il-mument li l-Kummissjoni terġa’ tikkonsidra emendi għar-Regolamenti ta' Dublin II.  Pero’ dan enfasizza li dwar dan jista’ jkun hemm diffikultajiet u li jekk ikun hemm tibdil dan mhux neċessarjament ikun jirrispekkja l-ispirtu tar-riżoluzzjoni tal-Parlament Ewropew liema riżoluzzjoni tagħmel sejħa lill-Kunsill tal-Ministri ta’ l-Unjoni Ewropea u lill-Kummissjoni sabiex ikun hemm emendi għad-Dublin Convention u b'mod speċifiku għad-Dublin II.  Dan qisu ried jagħti wieħed x'jifehm li forsi ma jkunx hemm tibdil f’dak is-sens imma li tingħata għajnuna b’mod ieħor.  Jiena din it-tip ta’ retorika mingħajr ma jkun hemm xejn speċifiku tinkwetani naqra pero’ punt pożittiv huwa li almenu jidher li hemm l-impenn.  Jiena ridt nara wkoll x’se tkun ir-reazzjoni tar-rappreżentanti tal-pajjiżi membri.  Ħadd ma tkellem favur Malta u ħadd ma tkellem kontra Malta imma kulħadd tkellem dwar l-esperjenzi tiegħu illi mhux neċessarjament huma ta' l-istess gravita’ li qed jesperjenza pajjiżna.  Pero’ privatament kulħadd esprima s-simpatija għas-sitwazzjoni li qed taffronta Malta.  

Irrid ngħid li b'mod ġenerali dan il-forum kien wieħed pożittiv għax għalkemm ma smajniex xi strutturi se twaqqaf l-Unjoni Ewropea biex tgħin lil Malta b'mod tanġibbli - ngħiduha kif inhi, dan ma kienx mistenni li jsir f'dan il-forum – almenu Malta kellha l-opportunita' titkellem dwar il-problemi li qed taffaċċja minħabba l-influssi qawwi ta’ immigranti rregolari.  Jien intenni li dak li għamilna kien pożittiv għax isegwi l-passi tar-riżoluzzjoni tal-Parlament Ewropew u nittama li f'fora oħrajn nkomplu nagħmlu pressjoni sabiex it-talbiet ta' Malta f'dak li għandu x’jaqsam ma’ għajnuna finanzjarja kif ukoll mal-bżonn illi jkun hemm it-tqassim tal-piż ta' din il-problema bejn il-pajjiżi membri ta’ l-Unjoni Ewropea jsiru realta’ tanġibbli u viżibli.

It-tieni tema kienet dwar it-terroriżmu internazzjonali li dwarha għamilt intervent qasir fejn dħalt fil-kwestjoni tal-European arrest warrant.  Din il-miżura qiegħda ssib diffikulta’ sabiex tiġi applikata b'mod universali u dan peress li qiegħda ssib xkiel kostituzzjonali f’ċerti pajjiżi membri ta’ l-Unjoni Ewropea. Jien semmejt speċifikament l-esperjenza tal-Polonja u tal-Ġermanja fejn il-European arrest warrant ġiet dikjarata kontra l-provvedimenti kostituzzjonali ta’ pajjiżhom.  Jien enfasizzajt kemm huwa importanti li jkun hemm applikazzjoni universali għaliex inkella ma jintlaħaqx l-iskop tal-European arrest warrant.  Semmejt ukoll illi dak iż-żmien il-qrati Maltin kienu qegħdin jittestjaw il-European arrest warrant f’każ partikolari.  Sussegwentement il-qrati Maltin iddeċidew u kif il-European arrest warrant ġie applikat f’pajjiżna ma jiksirx id-dispożittivi kostituzzjonali ta’ Malta.  

THE CHAIRMAN:  Grazzi ħafna Onor. Gulia.  Issa nagħti l-kelma lill-Onor. David Agius li ħa sehem fl-istess laqgħa.  

ONOR. DAVID AGIUS: Mr Chairman, se nibda biex apparti li ngħid il-punto di vista tiegħi nagħmel xi ftit osservazzjonijiet. Din il-konferenza kienet għaċ-chairpersons tal-home affairs committee li safejn naf jien fil-Parlament Malti m’għandniex kumitat bħal dan.  Jien hawnhekk se ngħaddilek kopja tal-lista ta’ min kien preżenti u se ngħaddilek ukoll kopja tal-programm biex wieħed jibda jifhem kemm huwa importanti li anke aħna nibdew naħsbu li jkollna kumitat proprju fuq affarijiet relatati mal-home affairs jew li forsi jkun integrat ma’ xi kumitat ieħor.

Kemm jien u kemm l-Onor Gavin Gulia mill-ewwel irrealizzajna li f'din il-laqgħa nistgħu nagħmlu l-ġid għal pajjiżna.  Jiena nista’ ngħid li f'din il-laqgħa wassalna ħsieb komuni tant li jien qbilt kompletament ma’ dak kollu li kien qal l-Onor. Gavin Gulia u komplejt inżid ma’ dak li kien għadu kif qal hu.

Osservazzjoni oħra hija li l-parlament tagħna għandu jkollu mezz ta' kif iwassal il-vuċi tagħna l-membri parlamentari.  Kienet inizjattiva tagħna t-tnejn li niktbu dak li tkellimna dwaru u li nibagħtuh lill-media.  Kien hemm sezzjoni tal-media li ġabet dak li għidna u kien hemm sezzjoni tal-media li ma ġabet xejn.  Jekk tara l-lista ta’ min ipparteċipa issib li kważi ma’ kull delegazzjoni kien hemm staff jakkumpanja lill-membri parlamentari.  Jiena naħseb li anke aħna rridu nagħmlu qabża fil-kwalita’ fis-sens li l-membri parlamentari jibda jkollhom appoġġ amministrattiv. 
Għal dak li ġara waqt il-konferenza m'għandix għalfejn nirrepeti dak li qal l-Onor. Gavin Gulia.  Pero' jien ridt insostni l-punt li meta f'Malta jibda jfeġġ temp sabiħ aħna nibdew nibżgħu għaliex dak ikun ifisser li se jidħlu iktar immigranti rregolari.  Għaldaqstant jien enfasizzajt li mhux biss irridu niġu għal dawn it-tip ta’ laqgħat imma li kull membru parlamentari preżenti għandu jmur lura f’pajjiżu u jara x’jista’ jagħmel biex jgħin pajjiż ċkejken bħal Malta.  Jiena naħseb li rridu nsibu mezz kif dawn it-tip ta’ laqgħat ikollhom il-follow-ups tagħhom.  Aħna stajna ngħidu li kellna ngħidu b’ċertu saħħa għax kien għadu kif kien hemm il-vot fil-Parlament Ewropew u konna għadna kif smajna lill-President tal-Parlament Ewropew Borrell jgħid li hu se juża l-influwenza politika kollha tiegħu biex iġib is-sapport ħalli r-riżoluzzjoni tgħaddi kemm fil-Kummissjoni u anke fil-Kunsill tal-Ministri.   

Sfortunatament għal din il-konferenza ma kienx hemm il-Kummissarju Franco Frattini imma kien hemm Jean-Louis de Brouwer, Director Immigration, Asylum and Borders, fi ħdan il-Kummissjoni ta’ l-Unjoni Ewropea.  Dan qalilna li għal nofs ta’ din is-sena suppost għandu jkun hemm tibdil jew inkella għandu jkun hemm rapport importanti dwar ir-Regolamentazzjoni ta’ Dublin.  Dan għamlu wara l-interventi li għamilna kemm jien kif ukoll l-Onor. Gavin Gulia fejn aħna għaddejna l-messaġġ tagħna ċar u tond.

Punt ieħor kien li proprju ġurnata qabel il-Prim Ministru ta' Malta ltaqa’ mal-Kanċillier Awstrijak fejn, skond il-ġurnali, Malta kompliet tinsisti mal-Presidenza ta’ l-Unjoni Ewropea dwar l-immigrazzjoni rregolari. Din il-laqgħa saret ġo Vienna fl-Awstrija peress li l-Awstrija bħalissa għandhom il-Presidenza ta’ l-Unjoni Ewropea.  Din il-laqgħa kompliet tħeġġiġna biex ngħafsu fuq il-messaġġ li aħna ridna ngħaddu.

Punt li xtaqt nagħmel huwa li meta tisma' lil diversi personalitajiet oħrajn jitkellmu kemm dwar il-qasam ta’ l-immigrazzjoni rregolari kif ukoll dwar it-terroriżmu, tibda tifhem li kulħadd jipprova jiġbed lejn pajjiżu. Meta tisma’ nies minn Luxemburg, mill-Kroazja, mis-Slovenja, mir-Rumania, minn Spanja u minn Franza jitkellmu f’dawn it-tip ta’ laqgħat tara li kulħadd jipprova jiġbed lejn in-naħa tiegħu anke jekk dawn l-oqsma m'humiex daqstant importanti għal uħud minnhom. 

Sur President, aħna hemm bżonn li mmorru nitkellmu f'dawn it-tip ta’ fora pero' naħseb ukoll li wasalna f’mument li rridu naraw li jsir follow-up tajjeb ta' dak li jkun sar waqt dawn il-laqgħat.

Bil-permess tal-Kumitat qed nippreżenta lill-Kumitat dawn id-dokumenti:-

 
Kopja tal-programm tal-laqgħa flimkien mal-lista ta’ partiċipanti.

THE CHAIRMAN: Onor. Agius grazzi ħafna.  Fuq il-kumment tiegħek dwar il-parteċipazzjoni ta’ staff parlamentari waqt dawn il-laqgħat nista' ngħid li jien dan issa ilni ngħidu s-snin u m’inix l-uniku wieħed li qed nagħmel dan.   Tajjeb li l-mezzi tax-xandir iwasslu dan il-messaġġ lill-poplu ħalli dan jifhem aktar l-isforz extra li d-deputati Maltin jagħmlu meta jipparteċipaw f’dawn il-konferenzi.  Tista' tgħid li d-delegazzjoni Maltija kważi dejjem tkun l-unika waħda mingħajr l-ebda assistenza ta' staff parlamentari. Per eżempju, jiena qiegħed head of delegation ta’ Malta għall-Assemblea Parlamentari ta’ l-OSCE.  F'din id-delegazzjoni qegħdin tliet deputati Maltin u niftakar li fl-ewwel darba jiena mort biex nagħmel xi photocopies u dak li kien hemm mal-bieb qalli: Are you the secretary of the delegation?  Jien għedtlu:  No, I’m the head of delegation.  Niftakar li dan kien baqa’ jħares lejja.  Jiġifieri l-55 pajjiż, inklużi l-Albania u it-Turkija, kollha għandhom assistenza parlamentari mentri aħna rridu nagħmlu kollox aħna f'dik li hija riċerka, kitba, editing, tinforma lill-media u affarijiet bħal dawn.  Jien naħseb li l-poplu hemm bżonn jifhem li meta l-parlamentari Maltin jipparteċipaw f’dawn il-konferenzi jagħmlu sforz akbar mill-counterparts tagħhom Ewropej.

Issa ngħaddu għall-Onor. Joseph Falzon li se jirrapporta dwar it-tieni parti tas-sezzjoni ta’ l-Assemblea Parlamentari tal-Kunsill ta’ l-Ewropa li nżammet fid-9 ta’ April fi Strassbourg.

ONOR. JOSEPH FALZON: Mr Chairman, kif għedt tajjeb inti it-tieni parti tas-sessjoni tas-sena 2006 saret bejn l-10 u t-13 ta’ April.  Din kienet sessjoni interessanti għaliex minn kemm ili nattendi għal dawn is-sessjonijiet tal-Kunsill ta’ l-Ewropa din kienet l-ewwel darba li ġiet indirizzata mill-President tal-Kummissjoni Ewropea Manuel Barroso. Kif kien mistenni kien hemm diversi mistoqsijiet anke min-naħa tiegħi stess u minbarra dan l-indirizz ġie trattat is-suġġett dwar l-importanza tar-rabta bejn il-Kunsill ta’ l-Ewropa u l-Parlament Ewropew.  

Ħafna nies iqisu li ħafna mill-affarijiet li jagħmel il-Kunsill ta’ l-Ewropa huwa duplikazzjoni għax dan isir ukoll mill-Parlament Ewropew. Mr Chairman, biex inkun onest anke jien kont naħseb hekk pero’ meta tibda tisma' l-ispjegazzjonijiet li ngħataw f’dawk li huma issues dwar human rights, democracy, rule of law u affarijiet bħal dawn tara kemm il-focal point ta’ l-Ewropa kollha huwa l-Kunsill ta’ l-Ewropa.  Mr Chairman, qabel is-sena 2004 aħna ma konniex membru ta’ l-Unjoni Ewropea imma konna kandidat biex nissieħbu u dak iż-żmien aħna konna nistgħu nwasslu l-messaġġ tagħna permezz tal-Kunsill ta’ l-Ewropa.  Qed ngħid dan għaliex hemm ħafna pajjiżi li huma rappreżentati fil-Kunsill ta’ l-Ewropa pero’ m’humiex Membri fl-Unjoni Ewropea.  Għal ħafna pajjiżi l-Kunsill ta’ l-Ewropa jservi biex jikkoreġu ħafna affarijiet li għandhom biex dawn jiġu fuq l-istess binarji ta’ l-Unjoni.  Jiena naħseb li l-Kunsill ta’ l-Ewropa għandu jibqa’ jiffoka fuq dawn l-affarijiet, jiġifieri, human rights, democracy u rule of law.  Il-Kunsill għandu track record tajjeb f'dak li għandu x'jaqasam ma' osservazzjonijiet ta’ elezzjonijiet parlamentari f'diversi pajjiżi. Nixtieq ngħid ukoll li anke dawk id-demonstrazzjonijiet li tara barra l-bini tal-Kunsill ta’ l-Ewropa fihom infushom iwasslu messaġġ li kemm f’pajjiżi li huma Membri ta’ l-Unjoni Ewropa u kemm f'dawk li m’humiex, il-popli għandhom igawdu l-istess drittijiet.  Din ir-riflessjoni għamilha wkoll Jean Claude Junker, il-Prim Ministru tal-Lussemburgu, li kien mistieden biex jindirizza dik is-sessjoni plenarja.  Jean Claude Junker fakkar fl-action plan tal-Kunsill ta’ l-Ewropa u kemm is-47 pajjiżi membri tal-Kunsill ta’ l-Ewropa għandhom jindirizzaw l-issues li hemm f’dak l-action plan. Jean Claude Junker semma' ħafna targets, ewlenin fosthom, il-millenium development goals fejn għandek għanijiet bħall-iżvilupp sostenibbli, il-ġid komuni u l-ħarsien ta' dak li huwa patrimonju dinji li jekk jintlaħqux jew le ma jiddependix biss mill-pajjiżi li huma membri fl-Unjoni Ewropea imma jiddependi mill-pajjiżi kollha rappreżentati fil-Kunsill ta’ l-Ewropa u anke oltre.   Per eżempju, saret referenza għall-ħidma fir-reġjun tal-Mediterran u tal-Lvant ta’ l-Ewropa fejn inti għandek il-Western European Assembly u l-Mediterranean Parliamentary Assembly - l-EMPA – liema istituzzjonijiet qed jaħdmu flimkien biex fl-aħħar mill-aħħar ikollna Ewropa aħjar billi jinħoloq il-ġid kemm fil-pajjiżi membri fl-Unjoni Ewropea u anke fil-pajjiżi l-oħra li m'humiex membri ta' l-Unjoni Ewropea.

Biex jindirizzaw din is-sessjoni plenarja kien hemm mistiedna l-Kanċillier Awstrijak, Jean Claude Junker u Manuel Barroso.  Tieħu pjaċir tara pajjiżi li ressqu mistoqsijiet li jikkonċernaw mhux biss lil pajjiżhom imma li jikkonċernaw lill-pajjiżi kollha.  Jiena naħseb li din is-sessjoni tawgura tajjeb biex tissaħħaħ din ir-rabta li hemm bejn il-Kunsill ta' l-Ewropa u l-Parlament Ewropew kif ukoll biex jiġi implimentat l-action plan li kien ġie drafted mill-Kunsill ta’ l-Ewropa.   It-triq m’hijiex faċli anzi kull pajjiż jirrikonoxxi li din hija triq diffiċli ħafna.  Sur President, hemm bżonn li nibqgħu naħdmu biex jiġu indirizzati l-bżonnijiet tal-pajjiżi sotto żviluppati.  Grazzi, Sur President.

THE CHAIRMAN:  Onor. Falzon grazzi ta' dak ir-rapport dettaljat u komprensiv li juri kemm id-deputati tagħna kollha jagħmlu d-dover tagħhom bis-serjeta' meta jipparteċipaw f’konferenzi barra minn Malta.  

L-aħħar intervent qasir se jkun tiegħi fejn se nitkellem għan-nom ta’ sħabi l-Onor Michael Asciak u l-Onor Evarist Bartolo dwar l-ewwel żjara li delegazzjoni minn dan il-kumitat immexxija minni kellna fil-Kroazja bejn il-5 u t-8 ta’ April li għadda. 

Fil-qosor ħafna irrid ngħid li din kienet żjara importanti għaliex żorna pajjiż li Malta qiegħda tappoġġja bi sħiħ fuq il-livelli kollha fil-mixja tiegħu lejn sħubija fl-Unjoni Ewropea. Hemmhekk iltqajna mal-Kumitat ta’ l-Affarijiet Barranin, mal-Kumitat ta’ l-Affarijiet Ewropej, ma’ l-iSpeaker u ma' l-viċi Speaker kif ukoll mal-Ministru ta’ l-Affarijiet Barranin Kolinda Grabar Kitarovic li ftit tal-ġimgħat qabel kienet ġiet Malta.  Hemmhekk aħna rajna fejn waslu l-preparamenti tal-Kroazja fil-mixja tagħha lejn is-sħubija fl-Unjoni Ewropea.

Issa se ngħaddi biex fil-qosor nitkellem fuq żewġ punti saljenti li ħarġu mil-laqgħat tagħna. Fit-taħdidiet tagħna maż-żewġ kumitati li għadni kif semmejt, aħna staqsejnihom x’inhi l-perception tal-pubbliku Kroat dwar is-sħubija tal-Kroazja fl-Unjoni Ewropea.  Filwaqt illi sa ftit tax-xhur ilu kien hemm persentaġġ għoli li kienu favur is-sħubija dan l-aħħar jidher li dan l-appoġġ kien qed jonqos xi ftit u dan wieħed jistennih minħabba r-riformi li bilfors ikunu jridu jsiru qabel is-sħubija.  Meta smajt dan id-diskors jien, għan-nom ukoll ta' sħabi l-Onor Michael Asciak u l-Onor Evarist Bartolo, offrejt s-servizzi tad-deputati Maltin kemm-il darba l-awtoritajiet Kroati jħossu l-ħtieġa li jistiednu d-deputati ta’ pajjiż ċkejken iżda li kien għadu kemm issieħeb u li allura għadu kif għadda mill-proċess ta’ riformi u li bħalissa qiegħed jaqta’ l-frott tas-sħubija.   Din il-proposta fil-fatt ġiet aċċettata mill-ewwel.   

Suġġeriment ieħor li għamilna u li ntlaqa’ wkoll kien li jitwaqqaf parliamentary friendship group bejn Malta u l-Kroazja sabiex il-kollaborazzjoni u l-kooperazzjoni bejn iż-żewġ naħat tkompli anke wara li l-Kroazja tissieħeb fl-Unjoni Ewropea.  Permezz ta' dan il-friendship group deputati miż-żewġ naħat jiltaqgħu ta’ l-anqas darba f’sena biex b'hekk b'ċerta kontinwita’ ngħinu lil xulxin u nitgħallmu minn xulxin. 

Rajna wkoll li hemm opportunitajiet kbar għall-industrijalisti Maltin f’dik li hija esportazzjoni.  Fil-fatt, ftit tal-ġranet qabel iż-żjara tagħna, il-Ministru għall-Affarijiet Barranin Michael Frendo kien mexxa b'suċċess trade delegation fil-Kroazja u dan juri kemm hemm opportunitajiet tajba ta’ skambju ta’ kummerċ.
Nirringrazzja lid-deputati kollha li pparteċipaw f'dawn il-laqgħat barra minn Malta.
Fit-8.13.p.m. il-Kumitat aġġorna għal data oħra.

